
Шемпион

Өйткені ғұлама ғұмырдың мәніне 
айналып, маңызын арттырған өте 
талғампаз да биязы, зерек жан-

ның зерделі ойлары көкірегіңді көркемдікке 
байытып, терең ойларға жетелейді. Саналы 
ғұмырын қазақтың маңдайына біткен зиялы 
азаматы – Зекеңсіз (қоғам қайраткері, бел-
гілі ғалым Зейнолла Қабдоловсыз) елестете 
алмайтын аяулы жанның аруақты сыйлап, 
антына берік болған әрекеттері көңіліңе көп 
ой салады. Тасқа басылған жанды дауыс көз 
алдыңа мейірімді көзімен  шығарып салып 
тұрған бейкүнә жанды елестетеді. Сол сезім 
сәттерін, Сәуле Қабдолова апамыздың сөз-
дерін ақ қағазға түсірдік.         

  Қабдоловсыз өмірдің бос тіршілік екенін 
өзі мойындап қана қоймай, жанындағылардың 
да мойындағанына мерейі тасып отыратын. 
Айналасындағы әрбір  детальдан Зекеңе қа-
тысын іздейтін, белгісін көретін. Тіпті, үйдегі 
тұрған нәрселердің өзі  Зекеңнің тірлігіндегі 
өмірдің куәсіндей бәз қалпында. Ішкі бөлмеге 
еніп ағайдың жазу үстеліне жай ғана жайға-
сып, оң жағындағы ашық үлкен терезеге қа-
рап күлімсіреп: «Бұл үйге бірінші жылы кел-
генімізде мынау тұрған алма ағаштары жемісін 
көп берді. Даладан қарасам Зекең отырады. 
Таң атпастан жазу үстелінде.  Сонда мені 
көретін терезеден. Мен жаңағы, алманы теріп 
алдымдағы фартукка салып жатсам керек. – 
Екінші бір атым бар – Шәуіп дейтін.  Шәуіп 
– айтуға оңай, қысқа қайырылады. Біреу  оны  
түсінеді, біреу түсінбейді.  Шәуіп дейді бітті. 
Не мағына беретінін де білмеймін, сұрамап-
пын.

– Сен білесің бе? – деді Зекең. Ойпы-
рмай, ана жерде алма жинап жатыр екенсің, 
мен қарап отырып, әдемі суретті көрдім.  – 
Қандай сен романтичная көрінесің, – дейді. 
Мен ашуланам, мені кекеткен сияқты көремін.

– Қандай романтика менен?
– Жоқ, сен білмейсің, ол үшін менің 

көзіммен көру керек, – дейді. Ай, жарықтық!

 Образдылықпен ойлайтын ұстазымыз-
дың шабытын бақытқа айналдырған құбылыс 
айна-қатесіз көз алдыңызда көлбеңдейді. 
Парасатты пайым мен кісілік келбеттің таза 
мінсіз болмысы еш бүркемесіз  көркем  мінез-
бен астасып жатуында. Ішкі рухтың баладай 
кіршіксіз тазалығы аяулы Сәуле апайдың бала 
кезінде бойына сіңірген топырағынан болса 
керек. Колхоздың төрағасының еркекшора 
өсірген қызының өскенде нәзік де ибалы, қа-
рапайым да қадірлі жарға айналуы сол қаси-
етті туған жерден қанына сіңірген тектіліктің, 
өнегеліліктің арқасы деп ойладым.  

«Зекең алғаш мені  айдалада жылқы 
бағып жүрген жерімде, ат үстінде көріп та-

нысқанбыз. Мені атқа мініп бұлаңдап 
жүргенде көрген ғой (күліп). Мен ауыл-
да мұғаліммін. Алматыға оқуға баруға 
дайындалып жүргенмін. Ол кезде көр-
меген адамға Алматы арман ғой, қалай 
баратынымызды да білмейміз. Ауылдың 
қарапайым қызымын, аяқта етік. Қонышы 
ұзын, оны әкем кесуге қимайтын, әлі аяғың 
өседі ғой деп. Астары ақ, үсті қара. Сөйтіп 
жүргенде ағаңды кездестірдік. Атқа оты-
ра алмайды екен, қодыраң-қодыраң етеді. 
Сыртынан  байқатпай қарап тұрмын. Кей-
де ердің алдыңғы тізгінінен ұстап алады, 
ондай етіп кішкентай бала ұстайды, құлап 
қалам ба деп, үлкен адам ұстамайды ғой. 
Үйренбеген ғой енді. Менің Алматыға оқуға 
барайын деп жүргенімді естіген. Қасындағы 
жігітті де танимын, нағашысы жолдасы екен. 
Жігіт емес пе? Алматыға оқуға барайын деп 
жүрген біреудің бетінен қақпаған батыл қызы 
деген соң қызықпай ма? Өзім тағы атамның 
қолында тәрбиеленгендіктен әке-шешеме мой-
ын бұрмаймын. Атамның үйір-үйір жылқысын 
бағып, ер баладай еркін өстім.  Ал бұл болса 
бірінші курсты бітіріп, нағашыларында, яғни 
біздің ауылда жүрген кезі екен. Тек сырттан 
бақыладық бір-бірімізді. «Е, мына сорлы атқа 
отырып көрмеген бе?» деп ойладым. Біз тіпті 
жайдақ мініп жүре береміз, ері болмаса да.

Сосын оқуға келдік. Ол кезде бір-
бірімізді жақсы танымаймыз, тек сырттан 
ғана білеміз. Екінші курста оқып жүргеніміз-
де жатақханада Атыраудың бір пысықтау 
қызы айғай салды: «Атыраудың қыздары 
шығыңдар, КазГу-дың жігіттері келіп тұр, 
бәріміз суретке түсеміз!» деп. Шықтық. Каз-
Гу-дың жігіттерінің көкіректері көк тірейді. 
Ұзын орындықтардың бірінші қатарында 
шіреніп-шіреніп, мығым отыр. Казгу енді үл-
кен оқу орны ғой, атағы бар. Өздері көкірек, 
қызы да, ұлы да. Сонымен енді амал жоқ. 
Тіркескен орындықтарды КазПИ, ең соңғы 

орындарды ЖенПИ-дің қыздары иемдендік. 
Әлгілер тұр қасқайып, біз тұрмыз мойнымыз 
қылқиып-қылқиып. Бізге қойғаны  ұзын орын-
дық, екі шетінде майда орындық. Соған әлгі 
қонақтаған тауықтарша бір-бірімізге тығылы-
стық.

– Сендер тіке қарамаңдар, сыймай қала-
сыңдар. Бұрылып тұрып, беттеріңді камераға 
қаратыңдар, – деді. Қарайған кіл қыздар, 
қыз ауыр ма, тұз ауыр ма деп тұр едік, асты-
мыздағы орындықтар сарт етіп сынып түсті. 
Көкала шаңға бұрқ ете қалдық. Ұялғандары 
үстерін қағып, тез тұруға тырысып жатыр. 
Сол кезде біреу қолымнан ұстады, қарасам 
Зекең екен. Құдай соны бұйыртып тұр ма? 

Ауылда көрген басқа, мұнда 
енді костюммен болған соң ба басқаша көрін-
ді. Бір үлкен адам сияқты. Қойшы, әйтеуір 
әлгі сынық орындықты басқа орындыққа ауы-
стырып түстік қой. Сол кездегі Зекеңнің түрі 
әлі есімде.  Суретте қандай болса өмірде де 
сондай. Оның үстінде солпиған костюм. Ол 
кезде макинтош (плащь) сәнде еді, сосын 
боти. Ауылдан келгеніме қарамай, менде де 
боти болды. Қоңыр ботиым, қоңыр пальтом 
бар, қоңыр шәлім бар.  Сонымен не керек, 
шаң- шаң болып, түстік пе түстік, әне сол су-
рет бар әлі», –дейді мәз болып күліп, сұқ 
саусағымен үстел үстіндегі түрегелтіп қойған 
ескі суретті нұсқап. 

Университеттің жағдайы жақсы бола 
бастады. Тамағы да жақсарды. Қанттың ор-
нына сироп берді. Шәйді ішеміз де, сиропты 
алып кетеміз. Себебі кешке театрға ма, бір 
жерге барсақ  қарнымыз ашады, бөлмеміз-

ге апарып ішеміз. Қарнымыз ашқанда өлшеп 
берген нанды жеп қоямыз, кейбір қыздар 
үнемдеп те жатады. Сол кезде көзің мөлиіп, 
қарның ашып әзер шыдап жатасың. Табаға 
салған нанның иісін аңсайсың. Сөйтіп-сөй-
тіп оқып шықтық.  Кейін түзелдік.  Біздің 
кезімізде сиропқа нан батырамыз. Бірақ со-
ның өзі де қызық. Үнемдеп жеп жатқан қы-
здарға қызығасың. 

– Есіл уақыт-ай! Өткен күн ұмтылады 
деген қате. Бәрі менің көз алдымда. Абай 
айтқандай: Ғашықтың тілі – тілсіз тіл, көзбен 
көр де – ішпен біл. Жақындап кетсек, дір 
етеміз. Сосын театрға билет алады, бөлмеде-
гі тоғыз қыздың бәріне алады.  Аяймын бір 

жағынан. Ұялады ғой 
енді, қасымыздағы қыздардан. Енді содан 
шыққан соң  бірдеме ішкіміз келеді. Сироп 
алып береді, бір-бір стакан. Оны ішіп мәз бо-
ламыз. Кейін күлеміз, босқа өткен күндер-ай 
деп. Зекеңде дарақылық жоқ қой, – деп да-
усын бәсеңдетіп барып бір тоқтайды.

Таңғы асқа күнделікті жаңа ба-
сылымдарға көз жүгіртпей отырмайтын аяулы 
жанның  ағымдағы болып жатқан ең өзекті 
деген мәселелерден де бей-жай қалмайтын 
еді.  Бірде қолында «Егемен Қазақстанға» 
шыққан ел азаматы М.Жолдасбековтың «Бұл 
сөз айтылуы керек еді» деген мақаласын қа-
рап отырған үстінен түстім. Түрінен тебіреніп, 
толқып отырғанын байқадым. «Мырзатайдың 
жаны жылап тұрып жазған көлемді мақаласы 
екен» деп қолына  көзілдірігін алып, бір сәт 
үнсіз қалды да «Бір айтса, Әбіш айтар еді. 
Ол да беті күйіп қалды. Білім, ғылым сала-
сындағы түсініксіз жайттарды жайып салған 
екен. Сол Мырзатайдан басқа жанашыр адам 

да қалмады-ау. Сыздықова тіл туралы талмай 
айтып, тақылдап-тақылдап қалды ғой. Қазіргі 
ақын-жазушылар бірін-бірін етектен тартқан-
нан басқа ештеңе істей алмайтын болды.  Мы-
рзатай байғұстың жаны ашиды, бірақ бұны 
алып кететін, қолдайтын қоғам жоқ қой», – 
дейді күмілжіп, сөзінің артын жұтып қойды. 

Ауруы асқына бастаған кездері болуы 
керек бірде мені абыржулы түрімен мазасы-
здана қарсы алды да тез ұмытып қалмайын 
дегендей залға өткізіп, жанына жайғастырып 
асығыс сөйлеп кетті. 

– Бүгін түсіме Әбекең (көрнекті жазушы 
Ә.Нұрпейісов) кіріпті, – дейді. Замандас 
достарының халі алаңдатып отырғанын бай-
қадым. 

– Құдай-ау, әлгі шал алжыған екен дей-
мін, түсімде. Өйткені сөзі дұрыс емес.  Үйіне 
хабарласуға да қорқамын түсімде. Әбекең өзі 
ғана көрінді бірақ қасында Ажары көрінбеді.  
Қырымбек көрінді, бірақ жоламайды, қақиып 
тұр. Шынымен Әбекеңе бірдеме болып қал-
ды ма деп, телефон соғуға жүрегім дауала-
май отыр. Ажарға да хабарласпадым. Қазіргі 
дәрігерлер қызық, тіркесіп келіп, тіркесіп ке-
теді, түк айтпайды. Барлық берген дәрілерін 
ішіп жатырмын. Иттігім жоқ, бірі болмаса бірі 
әсер етер деп.  Түнде ұзақ отырам, олай да 
болмайды негізі, – дейді апай. Біздің ол кісі-
ден сырқатын жасырып айтпай жүргенімізді 
сезгендей. Қайсарлығы мен қайраты бекім, 
ақылы мен абыройы терең де асқақ рухымен 
жаңа күннен жаңалық күтті. Ешқандай ой, сөз 
Зекеңнің яғни ұстазымыздың атынсыз айтыл-
мады. Телефонға хабарласып:

– Все отчет окончен! –  деп  қайраткер 
Б.Момышұлы Зекеңе қоңырау шалып трубка-
ны қоя салушы еді. Мен де қызыма есеп беріп 
қояйын дегенім ғой, – деп барлық жаңалықты 
тізіп айтып болған соң жадырап қалатын... 
Қайран менің асыл апам! Өзіңіздің де орта-
мыздан кеткеніңізге 5 жыл толды. Ағайдың 
қабірінің басына барып, Құран бағыштамай 
көңіліңіз тыншымайтын еді... Енді сол жер-
де екеуіңіздің рухыңызға басын иіп, Құран 
бағыштамай жаны жай таппайтын қызда-
рыңыздың келіп жүргенін сезесіздер ме?   

  Сәуле Ержанова,
Әл-Фараби атындағы ҚазҰУ

 профессоры, ф.ғ. докторы

Нұр-шуақ

Адам кейбір кездері көңілі 
бей-жай болып, ішкі 
дүниесі бос қалғандай  күй 
кешеді. Сондайда жаныңа 
жақын, жүрегіңді ізгілікке 
толтыратын жанды іздейсің. 
Отырған жерін жарық, 
шуаққа бөлеген жылы 
жүректің тылсым күші 
сені магниттің тасындай 
тартады да тұрады. Аз уақыт 
көрмесең жаның жай таппай, 
мазасызданып іздейсің, 
көргенде ғана шынашақтай 
нәзік бейнені бауырыңа 
қысып, жаның жай табады. 
Сен іздеген мейірім мен 
ізгіліктің жылуы, ойыңды 
өсіріп, өмірге деген 
талпынысыңды арттырады, 
күш береді, қуат жинайсың.

Токио 
Олимпиадасы ерекше 

тәртіппен өтеді
ҚР Үкіметі жанындағы ВАК жұмысы туралы телеграмм 

каналы: «Токио Олимпиадасы 23 шілде мен 8 тамыз ара-
лығында өтеді деп күтілуде. Ол бұрынғы Олимпиада шара-
ларына қарағанда мүлдем өзгеше тәртіппен өтетіндігі белгілі 
болды. Көрермендер, спортшылар мен делегациялардың 
жүріс-тұрыс ережелерінің толық жиынтығы сәуір айын-
да жарияланады. Бірақ стадиондар мен іс-шаралар өткізу 
кезінде әндерді қатты айқайлап айтуға тыйым салынатын 
болады», – деп хабарласа, Халықаралық Олимпиада коми-
теті (ХОК), Халықаралық паралимпиада комитеті және «То-
кио-2020» ұйымдастыру комитеті Жапониядағы жазғы ой-
ындардың алғашқы ережелерін жариялапты. Онда: «Ойынға 
қатысатын спортшылар өздерінің жай-күйлері туралы есеп 
беретін арнайы қосымшаны пайдалануға міндеттеледі. Сон-
дай-ақ олар айналадағы адамдармен физикалық байланы-
сты болудан барынша қашуы тиіс, оның ішінде қол алысу да 
бар. Қатысушылар өзара екі метрлік арақашықтықты сақта-
уы керек. Атлеттердің жарыс кезінде көрермендер қатарына 
отыруына тыйым салынады, сонымен қатар, жанкүйерлердің 
айғайлап, ысқыратын заттарды пайдалануына рұқсат жоқ. 
Спортшыларды тек қол шапалақтау арқылы ғана қолдауға 
болады. Токиоға жол тартардан 72 сағат бүрын спортшылар 
коронавирусқа тест тапсырып, теріс нәтиже көрсетілгенін 
растайды. Жарысқа ұшып келерден екі апта бұрын спорт-
шылар ішкі қарым-қатынасты азайтуы тиіс. Спортшыларға 
коронавирусқа қарсы вакцина күштеп салынбайды, бірақ 
аталған ереже барлығына ортақ екенін ескеру қажет. Егер 
аталған талаптар бұзылған жағдайда спортшы жарыстан 
шеттетілуі мүмкін», – делінген көрінеді.  

   ҚР Қорғаныс министрлігінің баспасөз 
қызметі: «Елімізде Қажымұқанның 150 жыл-
дығына орай Республикалық бейне-челлендж 
бастау алды. Бейне-челлендждің ұйымдасты-
рылуы мен басы-қасында Қажымұқан атамыз 
бен Балуан Шолақ атамыздың ізін жалғасты-
рып жүрген, күш сынасу спорты бойынша 
әлемнің 4 дүркін чемпионы – Сергей Цыруль-
ников, Республикалық «Жас Сарбаз» әскери –
патриоттық қозғалысының төрағасы Мейірбек 
Меңдіғалиев және «Жас Сарбаз» қозғалысының 
10 тәрбиеленушісі болды», – деп хабарлайды. 
Челлендж қатысушылары барлық эпидемио-
логиялық нормаларды сақтай отырып, ашық 
аспан асытнда астында қалалық «Жерұйық» са-
ябағында денесін жерден 150 рет көтеріп, эста-
фетаны еліміздің белді спорт майталмандары 
мен барлық аймақтардағы «Жас Сарбаз» фи-
лиалдарына жолдады. «Жақында ғана бастау 

алған бұл жоба Ұлы даланың батыры дүниеге 
келген уақытқа, яғни сәуір айының жетісіне дей-
ін жалғасатын болады. Осы уақыт аралығында 
батыр есімінің ұлықталуына бүгінгі ұрпақтың 
жаппай атсалысарына сенім мол», – дейді ша-
раны ұйымдастырушылар.   

Қажымұқанға арналған челлендж

   Қазақстандық теннисші Александр Недовесов украиналық 
Денис Молчановпен бірге жұптық сында Анталия 2 челленджер 
турнирінің жеңімпазы атанды. Қазақстандық-украиналық жұп 
финалда америкалықтар Роберт Гэллоуэй - Алекс Лоусонмен 
бас жүлдені сарапқа салған болатын. Бұдан бұрын Анталияда 
өткен дәл осындай жарыста А.Недовесов пен Д.Молчанов жұбы 
чемпион атанған еді. Сол доданың бастапқы кездесуінде олар 
америкалық жұпты екі сетте ұтқан-ды.  Бұл жолы бірінші пар-
тияда тоғызыншы геймде Недовесов пен Молчанов брейк жасай 
алды – 6:4. Екінші сетте қарсыластар брейкпен алмасып, кездесу 
тағдыры тай-брейкте қазақстандық-украиналық жұптың пай-
дасына шешілді – 7:6 (7:2). Бәсеке 1 сағат 20 минутқа созылды. 
Осылайша Недовесов пен Молчанов Анталияда қатарынан екі 
турнирде жеңімпаз атанды. Бұл қазақстандық теннисшінің чел-
ленджер жарыстарындағы 17-і жеңісі.

Дайындаған – Ермек САХАРИЕВ

Теннис: Александр – Анталия 
турнирінің жеңімпазы


